
Primeira. A economía galega continuou o proceso de desaceleración que tamén
se deu nos contornos estatal e europeo. O crecemento económico de
Galicia no ano 2002 (1,8%) foi un punto menor que o do ano anterior, e un
ano máis foi maior que o da UE (1,1%) aínda que menor que o estatal (2,2%).
Por sectores productivos, a construcción tivo a maior suba e o agro-pesqueiro
a diminución máis intensa.

Segunda. Ese crecemento económico galego supuxo unha creación de emprego
neto (1,7%) porcentualmente semellante á estatal. Sectorialmente, a xeración
de emprego en Galicia foi moi importante no sector secundario e nos servi-
cios mentres que o sector agro-pesqueiro rexistrou unha lixeira diminución.
Máis da terceira parte (35,29%) da poboación asalariada galega ten un contra-
to temporal (3,5 puntos por riba da porcentaxe estatal).

Terceira. Nos tres primeiros trimestres do ano 2002 o bo comportamento do
sector exterior galego fixo que a taxa de cobertura se situase nun valor histó-
rico (por riba do equilibrio). A metade do valor das nosas exportacións con-
centrouse no sector do automóbil.

Cuarta. A inflación en Galicia en 2002 subiu 1,7 puntos respecto de 2001, no exer-
cicio no que se  implantou o euro. Neste ano, produxose a maior suba dos pre-
zos desde 1995 tanto en Galicia como no conxuntos de España.A suba do IPC
superou en tres décimas á estatal, situandose no 4,3%. O grupo de gasto de
maior suba dos prezos foi en Galicia o de vestido, calzado e hostelería, men-
tres que o único que diminuíu foi o das comunicacións.

Quinta. Segundo datos da Seguridade Social, increméntanse as cifras de empre-
sas en alta en tódolos réximes.

A empresa propiedade dunha persoa física é a fórmula maioritaria da empre-
sa galega, representando o 65,19% do total, mentres que as que operan coa
estructura xurídica de sociedade anónima constitúen o 2,44%.

Desde o punto de vista do número de asalariados son maioritarias as que non
teñen ningún –máis da metade que representan o 5,89% do total español no
ano 2002-. Nas empresas con asalariados, Galicia supera a porcentaxe estatal
nos estratos de un e dous traballadores, pero a partir de cinco a porcentaxe
do total do estado supera ó de Galicia e vai medrando a diferencia a medida
que vai aumentando o número de traballadores.

En canto a aperturas de centros de traballo, as cifras, cunha lixeira diminución,
manteñen uns niveis similares ás do ano anterior.



Sexta. Aínda que segue moi por debaixo das porcentaxes de gasto en I+D de
España ou da UE, Galicia mellorou (segundo o último dato estatístico dispoñi-
ble) a súa participación relativa no gasto estatal en I+D e quedou situada co
mellor valor da última década (anque aínda moi por debaixo do peso relativo
de Galicia en poboación ou producción).

Sétima. No ano 2002 incrementouse a media anual do número de traballadores
afiliados en alta na Seguridade Social, aínda que en menor medida que nos últi-
mos anos. Continúa o descenso paulatino do número de traballadores afiliados
ó réxime agrario e en 2002 diminúen tamén lixeiramente os correspondentes
ó réxime do mar.

Oitava. A poboación afiliada galega sitúase maioritariamente no sector servicios,
que representan, con respecto ó total de afiliados cinco puntos menos que a
proporción estatal. No sector agropesqueiro o número de afiliados galegos
está tres puntos por riba da porcentaxe estatal.

Continúa a tendencia dun maior incremento das afiliacións de mulleres con
respecto dos homes, que leva a acurtar a sensible diferencia entre o número
de varóns (59,35%) en 2002, con respecto ás mulleres.

Novena. .- No último ano subiu a taxa de actividade galega con maior inten-
sidade que a estatal, polo que se rebaixa a diferencia entre as dúas (quedando
a galega 2,3 puntos por debaixo)..- No último ano subiu a taxa de actividade
galega con maior intensidade que a estatal, polo que se rebaixa a diferencia
entre as dúas (quedando a galega 2,3 puntos por debaixo).

A poboación activa de Galicia aumentou no ano 2002, e fíxoo nunha por-
centaxe superior á media estatal. Na comparanza da distribución porcentual da
poboación activa por sectores productivos de Galicia e España, segue a desta-
ca-la maior porcentaxe no sector primario (que é case o dobre da española e
practicamente a triplica no caso das mulleres) e a menor porcentaxe no sec-
tor servicios en Galicia.

Décima. A taxa de ocupación galega mellorou no último ano, pero segue a estar
moi por debaixo dos valores da UE e algo por debaixo (2,3 puntos) da media
estatal.

Décimo primeira. O paro estimado pola EPA foi a magnitude laboral que pre-
sentou un peor comportamento en 2002 tanto en Galicia como en España. A
suba do emprego neto non chegou para absorbe-lo crecemento das poboa-
cións activas galega e española.

A taxa de paro subiu en Galicia 1,4 puntos porcentuais no ano 2002 (medio
punto máis que na media española) e quedou medio punto por riba do valor
estatal. Dúas comunidades autónomas  presentan unha taxa de paro superior
á galega.

Décimo segunda. O paro rexistrado no INEM tamén subiu en Galicia con maior
intensidade que en España. A taxa de paro rexistrado galega supera en algo
máis de tres puntos á media estatal.

Décimo terceira. Seguindo a tendencia dos dous anos precedentes increméntase
lixeiramente o número de perceptores de prestacións económicas de desem-
prego, se ben tanto a taxa bruta como neta do número de beneficiarios da
prestación con respecto ós desempregados é claramente inferior á estatal.

Décimo cuarta. A poboación inactiva diminuíu en 2002 tanto en Galicia como
no conxunto do estado. O grupo de "xubilados e pensionistas" concentra a
metade do total das persoas inactivas de Galicia (algo máis de nove puntos por
riba da porcentaxe estatal).

Décimo quinta. A porcentaxe en Galicia da relación activos-pasivos do sistema de
Seguridade Social mantén en 2002 a tendencia favorable dos activos dos últi-
mos anos. Non obstante a diferencia con respecto á do total estatal é moi con-
siderable e as provincias de Lugo e Ourense seguen a ter un número de pen-
sionistas maior que o de traballadores en alta.

Décimo sexta. Continúa a tendencia decrecente de anos anteriores na emigra-
ción asistida, tendo case como destino único Suíza nas catro provincias gale-
gas. En relación co retorno dos emigrantes, a información que proporcio-
nan as baixas consulares de galegos no estranxeiro, aínda que se apreciase unha
estabilidade nos últimos anos, reflicten un incremento considerable a partir do
ano 2001 e que, en 2002, supuxo en relación co ano anterior, un aumento
superior ó 15%.

Décimo sétima. Dos 688.529 contratos celebrados, as modalidades máis utilizadas
foron: obra ou servicio determinado (39,04%) e eventual por circunstancias da
producción (38,17%).

Fronte ó estancamento no fomento da contratación inicial con colectivos de
desempregados, obsérvase un aumento da conversión de contratos temporais
en indefinidos, que en todo caso en pouco cambia os resultados do ano ante-
rior, no que a contratación conxuntural se refire.

Décimo oitava. O número de empresas de traballo temporal continúa esta-
bilizado, observándose en 2002 unha diminución das cifras de contratos de
posta a disposición que se iniciara no ano anterior aínda que nas empresas de
traballo temporal autorizadas para traballar en Galicia, a pesar da tendencia
decrecente global, existe un incremento nos contratos de obra ou servicio e,
lixeiramente, nos de interinidade por reserva de posto. O maior número de
traballadores cedidos por empresas de traballo temporal corresponde ós per-
tencentes a empresas de ámbito estatal, que supoñen máis do 80% do total.
Dos contratos de posta a disposición, os de obra ou servicio determinado e
circunstancias da producción supoñen o 88,88% do total.

Décimo novena. En formación profesional (FIP), incrementouse o número de cursos,
2.212, así como o número de alumnos, 35.804, e o presuposto asignado cun impor-
te de 49.469.093 euros. Bótase en falta a construcción técnica dun medidor tan
esencial da xestión formativa, como é a inserción laboral. O actual non correlacio-
na de xeito directo a formación dada coa ocupación obtida en función daquela.

En materia de medidas activas de emprego, a comunidade autónoma, subvencio-
nou 11.240 contratos de fomento do emprego, sen que se poda apreciar un cre-
cemento neto e ostensible do emprego indefinido.

Vixésima. O ritmo da negociación colectiva mantívose en parámetros similares a
anos anteriores.
Negociáronse, por primeira vez, 38 convenios (3 de sector e 35 de empresa).A 31
de decembro de 2002 existen en Galicia 675 convenios colectivos, xa sexan vixen-
tes ou prorrogados tacitamente.

Vixésimo primeira. O incremento salarial medio pactado nos 264 conve-
nios asinados ou revisados no ano 2002 foi do 3,74%.
Este incremento foi superior ó IPC previsto, aínda que sen alcanzar ó IPC real
do ano.

O 55% dos convenios negociados reduciron a xornada máxima legal dalgún
xeito, mentres que máis do 90% ten cláusulas sobre saúde laboral, e o 77%
recollen clausulas sobre contratación.

Finalmente tan só o 26% recollen cláusulas sobre discriminación, e 41 conve-
nios colectivos, recollen clausulas de sometemento ó A.G.A.

Vixésimo segunda. Segue a tendencia ascendente en Galicia do total de acciden-
tes xa que a sinistralidade global aumentou en Galicia un 11% en relación
co ano anterior sendo esta porcentaxe sensiblemente superior ó experimen-
tado no total de España.

Polo que se refire ós accidentes en xornada de traballo o incremento foi do
2,58%, inferior ó reflectido no ano anterior, resaltando a diminución de 4,42%
no número de accidentes graves.

En relación ás actividades económicas, a construcción segue a se-la que maior
número de accidentes rexistra.

Segundo a forma na que se produciron os accidentes, destacan, fundamental-
mente, as cifras dos derivados de sobreesforzos e os derivados por golpes por
obxectos ou ferramentas, que conxuntamente representan case o 44% do
total de accidentes.

Vixésimo terceira. Os accidentes mortais en xornada de traballo experimen-
taron globalmente un ascenso do 3,03%. O exame das causas dos accidentes
mortais permite concluír que as causas máis relevantes son os atropelos ou
golpes con vehículos, (que supoñen máis do 32% do total), e que sumada ás
caídas a distinto nivel e os sobreesforzos totalizan máis da metade dos acci-
dentes mortais.
A construcción, a pesca e a agricultura, son as actividades que maior porcen-
taxe de accidentes mortais teñen en relación coa poboación ocupada nelas
afectando en maior medida ós traballadores que teñen contratos temporais.

Vixésimo cuarta. O índice de incidencia (relación accidentes/poboación asalariada) do total de
accidentes en Galicia está máis de once puntos por debaixo do índice estatal, só tendo tres
comunidades menor índice. No que se refire ó índice de incidencia de accidentes mortais,
Galicia ocupa o terceiro lugar cun índice que está máis de 4 puntos por riba da media estatal.

Vixésimo quinta. .- En relación coa conflictividade, se ben a nivel estatal continúa en 2002 a ten-
dencia descendente de anos anteriores en número de folgas, (pode verse un claro incremen-
to dos traballadores participantes e as xornadas non traballadas pola afectación da folga xeral
do 20 de xuño) en Galicia pódese observar que, en folgas provinciais, no ano 2002, se experi-
menta un aumento.

Vixésimo sexta. Analizando os resultados dos procesos electorais en Galicia durante o último
período de catro anos e, tendo en conta os representantes con mandato en vigor a 31 de
decembro de 2002, a central sindical UGT, co 33,02% do total, é a que obtivo maior número
de representantes dos traballadores, seguida de CCOO e CIG con 30,21% e 25,08%, respec-
tivamente.



Advertencia previa: O feito de que os datos se expresen nalgúns casos en miles (de euros ou de persoas), e
noutros se redondeen en centos ou miles para facilita-la súa comprensión, orixina que, nalgúns casos, a suma
dos parciais non coincida co total, xa que se optou porque reflictan do xeito máis aproximado posible, neses
casos, a contía de cada un dos datos totais e do parcial.

